
ՀՀ վճռաբեկ դատարանը կարևորել է, որ Հայաստանի Հանրապետության՝ որպես
իրավական  պետության  կարևորագույն  հատկանիշն  է  այն,  որ  սահմանադրական
մակարդակով  պետությունը  հավաստում  է  իր  հավատարմությունն  այդ  տեսությանը,
ճանաչում  և  ամրագրում  է  իր  կախվածությունն  իրավունքից,  իրավունքի
գերակայությունը՝  պետական  իշխանության  նկատմամբ։  Իրավական  պետության  և
իրավունքի  գերակայության  սկզբունքը,  ի  թիվս  այլոց,  դրսևորվում  է  նրանում,  որ
Հայաստանի  Հանրապետությունը  որդեգրել  է  մարդու  և  քաղաքացու  հիմնական
իրավունքների և ազատությունների՝ որպես անմիջականորեն գործող իրավունք լինելու
գաղափարը։ Այն իր արտացոլումն է գտել նաև 2015 թվականի փոփոխություններով ՀՀ
Սահմանադրության  5-րդ  (Իրավական  նորմերի  աստիճանակարգությունը)  և  6-րդ
(Օրինականության  սկզբունքը)  հոդվածներում՝  մասնավորապես  ամրագրելով,  որ
Սահմանադրությունն  ունի  բարձրագույն  իրավաբանական  ուժ,  և  որ  պետական  և
տեղական ինքնակառավարման մարմիններն  ու  պաշտոնատար անձինք  իրավասու  են
կատարելու  միայն  այնպիսի  գործողություններ,  որոնց  համար  լիազորված  են
Սահմանադրությամբ  կամ  օրենքներով  (տե՛ս,  «ՎՏԲ–Հայասրան  բանկ»  ՓԲԸ-ն  ընդդեմ
Էդիկ Հակոբյանի թիվ ԷԴ/0509/02/13 քաղաքացիական գործով ՀՀ վճռաբեկ դատարանի
12.07.2018  թվականի  որոշումը)։  Ընդ  որում,  պետաիշխանական  լիազորություններով
օժտված ցանկացած մարմնին,  իր  գործառնական կարգավիճակին  համապատասխան,
օրենքով և նորմատիվ իրավական ակտերով կարող են վերապահվել ինչպես պարտադիր,
այնպես էլ հայեցողական լիազորություններ՝ պայմանավորված սահմանադրաիրավական
այն  հիմնադրույթի  իրացման  անհրաժեշտությամբ,  ըստ  որի՝  պետական  և  տեղական
ինքնակառավարման մարմիններն ու պաշտոնատար անձինք իրավասու են կատարելու
միայն այնպիսի գործողություններ,  որոնց համար լիազորված են Սահմանադրությամբ
կամ  օրենքներով ,  չպետք  է  հակասեն  և  պետք  է  համապատասխանեն
Սահմանադրությանը,  օրենքներին  կամ  նորմատիվ  իրավական  ակտերին։

Դատարանն արձանագրում է, որ սույն գործով Պատասխանողի կողմից գնումների
գործընթացին մասնակցելու  իրավունք չունեցող մասնակիցների ցուցակում ներառելու
գործընթաց  նախաձեռնվել  է  գնման  գործընթացի  շրջանակներում  ստանձնած
պարտավորության  խախտման  հիմքով,  ինչը  սույն  գործով  առկա  հանգամանքների
պայմաններում բացակայում է: Հետևաբար` նման դեպքում վիճարկվող որոշումը պետք է
ճանաչել անվավեր: 

Դատարանը չի անդրադառնում Հայցվորի հայցի հիմքում ընկած հանգամանքին,
որ  գնահատման  հանձնաժողովի  կողմից  առաջադրված`  հայտում  առկա
անհամապատասխանությունը,  առկա  թերությունները  վերացվել  են  ամբողջությամբ,
քանի որ  վերը նշված պատճառաբանության պայմաններում այդ հանգամանքը պարզելն
էական չէ: 

 
Դատական ծախսերի բաշխման հարցի լուծում.
ՀՀ քաղաքացիական դատավարության օրենսգրքի 101-րդ հոդվածի համաձայն`

դատական ծախսերը կազմված են պետական տուրքից և գործի քննության հետ կապված
այլ ծախսերից:

ՀՀ  քաղաքացիական դատավարության  օրենսգրքի  109-րդ  հոդվածի  1-ին  կետի
համաձայն`  դատական  ծախսերը  գործին  մասնակցող  անձանց  միջև  բաշխվում  են
բավարարված հայցապահանջների չափին համամասնորեն:
            Նկատի ունենալով, որ հայցը բավարարվել է, իսկ հայցվորը նախապես վճարել է
պետական տուրքի գումարը, ուստի Դատարանը գտնում է, որ պատասխանողից հօգուտ
հայցվորի պետք է բռնագանձել 50.000 ՀՀ դրամ՝ որպես նախապես վճարված պետական
տուրքի գումար:

 
Հիմք  ընդունելով  վերոգրյալը  և  ղեկավարվելով  ՀՀ  քաղաքացիական

դատավարության  օրենսգրքի  101-րդ,  109-րդ,  189-րդ,  191-192-րդ,  198-րդ,  234.12
հոդվածներով,  Դատարանը

«ՋԱՏԵԳ» ՍՊ ընկերության հայցը բավարարել:

Անվավեր ճանաչել ՀՀ ներքին գործերի նախարարության ոստիկանության պետ-
ներքին  գործերի  նախարարի  տեղակալ,  ոստիկանության  գեներալ-մայոր  Ա.
Հովհաննիսյանի՝  «ՋԱՏԵԳ» ՍՊԸ-ին  գնումների  գործընթացին  մասնակցելու  իրավունք



չունեցող  մասնակիցների  ցուցակում  ներառելու  գործընթաց  նախաձեռնելու  մասին,
14.06.2023  թվականի  որոշումը:

 ՀՀ  ներքին  գործերի  նախարարությունից  հօգուտ «ՋԱՏԵԳ»  ՍՊ ընկերության
բռնագանձել 50.000 ՀՀ դրամ՝ որպես նախապես վճարված պետական տուրքի գումար:

Վճիռը  կամովին  չկատարելու  դեպքում  այն  կկատարվի Հարկադիր կատարումն
ապահովող ծառայության միջոցով՝ պարտապանի հաշվին:

Վճիռն  օրինական  ուժի  մեջ  է  մտնում  հրապարակման  պահից  և  կարող  է
բողոքարկվել ՀՀ վերաքննիչ քաղաքացիական դատարան` վճռի հրապարակման պահից
մեկամսյա ժամկետում:

 

 

 

  

     Դատավոր՝                                 Արշակ Պետրոսյան

